
Sanz presidenteak Ikerketa Biomedikorako Zentroaren lehenengo harria jarri du
Nafarroako ospitalearen esparruan kokatuta dago, eta 11.000 metro koadroetan 22,8 milioi euroko inbertsioa egin da
Asteazkena, 2009ko urriaren 28a.  Miguel Sanz Sesma Nafarroako Gobernuko presidenteak, María Kutz Peironcely Osasun Departamentuko kontseilariarekin batera, Ikerketa Biomedikorako Zentroaren lehenengo harria jarri du gaur Nafarroako Ospitalearen esparruan. Zentro publiko hori arlo zientifiko horretan arituko da. 
Ekitaldian Katy Pérez Equiza IBZko burua izango den mediku hematologoa ere egon da, baita departamentuko zuzendariak ere. Gaurko ekitaldian jarritako kutxatilan, NAOren kopiaz gain, gaurko egunkariak eta indarrean dauden txanponak sartu dira, eta dekantagailu bat, laborategi zientifikoetan erabili ohi den tresna.
Ikerketa Biomedikorako Zentroak (IBZ) 11.764 metro koadroko azalera eraikia du eta Nafarroa 2012 Planeko lehentasuneko jardunetako bat da. Horretarako, Nafarroako Gobernuak 22.808.475 euro bideratu ditu guztira. Lanak aurtengo abuztuan hasi dira, eta lanak 26 hilabetetan burutzea aurreikusi da. 
IBZ Osasun Departamentuko Ikerketa Plan Estrategikoaren atala da, eta horren bidez, kalitate handiko ikerketa maila lortu nahi da, pazienteari eskaintzen zaion arretan eragin positiboa duena. Plana diseinatzeko, Nafarroako herritarren beharrizanak, osasun-ikerketako gaur egungo politikak, Nafarroako Osasun Zerbitzuko ikerlarien ekoizpen zientifikoa eta inguru ekonomikoa kontuan hartu dira. IBZk plan honetan lehentasuna duten ildoen aldeko apustua egingo du: onkologia, neurozientziak, gaixotasun kardiobaskularrak eta digestio arlokoak. Horiek Nafarroako herritarren osasun-beharrizanak eta Foru Komunitateko heriotza-arrazoi nagusiak aintzat hartuta (gaixotasun kardiobaskularrak eta minbizia) ezarri dira. 
Nafarroako Ikerketa Biomedikorako Zentroaren sorrera Nafarroako III. Plan Teknologikora ere bilduta dago. Plan hori 10 sektore teknologiko sustatzeko diseinatu da, besteak beste, Bioteknologia eta Osasuna. Horren bidez, kasuan kasuko jarduera-esparruarekin lotutako industria-ehuna sustatuko da, IBZren eta enpresen artean ezarriko den transferentzia teknologikoaren bidez. IBZko jarduera emaitzak sortzen hasten denean, ikerketa-emaitza horiek transferitzeko bulegoa eratuko da, eta bertan inguru zientifikotik ekoizpen-ingurura ezagutzaren eta teknologiaren transferentzia dinamizatu eta errazteko ekintzak egingo dira, eta talde zientifikoei laguntzeko unitateak egituratuko dira. 

Zentroaren funtzionamendu-irizpidea “translazio-ikerketa” izenekoa izango da. Kontzeptu hori oinarrizko ikerketa eta ikerketa klinikoa lotuta sortu da, oinarrizko ezagutza praktika klinikoan aplikatzea sustatuz, eta modu erreziprokoan. Horrela, medikuntzaren eguneroko praktikan sortzen diren osasun-profesionalen proiektuak oinarrizko ikerketaren laguntzaz garatu ahal izateari mesede egingo zaio.

Ikerketa Biomedikorako Zentroaren xehetasunak

Ikerketa Biomedikorako Zentroak zerbitzu hauek izango ditu: laguntza metodologikoa ikerketari, informatikako teknologiaren aplikazioak kudeaketa hobetzeko, Ikerketa Farmazeutikoaren plataforma, Genomika plataforma, Proteomika plataforma, Terapia Zelularraren arloa, kirurgia ez oso inbaditzailea, estabularioa eta ehun neurologikoen, tumoreen, ADNaren biobankuak eta seroteka. 
Eraikinaren azalera erabilgarri osoa 10.153 metro koadrokoa da. Sotoa, beheko solairua eta bi altuera ditu, eta banaketa hau du: sotoan operazio-gela esperimentala, animalarioa eta trebakuntza-gela, 2.984 metro koadroko azalerarekin. Behe solairuak 2.068 metro koadro ditu, eta bertan kudaketa arloa, Metodologia Unitatea, Ikerketa Klinikoaren Unitatea, kriogenesi gela eta esterilizazio gela, Lehen Arretako behatokia eta beste gela batzuk egongo dira, hala nola liburutegia, ekitaldien aretoa, batzar gela eta bulegoak.
Bestalde, lehenengo eta bigarren solairuek 1.982 eta 1.977 metro koadro izango dituzte hurrenez hurren, eta bertan 8 laborategi/plataforma, laborategiei erantsitako 10 lantoki ikerlarientzat, 6 bulego ikerlari zuzendarientzat, laguntza-inguru zentralak ekipamendu erkidearekin eta langileentzako arloak egongo dira.
Arkitektoek, zentroa diseinatzeko, “biomimesia” hartu dute oinarri, hau da, naturak modu eraginkorrean ebazten dituen alderdiak kontuan hartu dituzte arkitekturan aplikatzeko.
Osasun Departamentuko Ikerketa Plan Estrategikoa
Osasun Departamentuko Ikerketa Plan Estrategikoak zazpi jarduera-ildo planteatzen ditu, eta honela garatuko dira:

1. Ikerlarien masa kritikoa handitzea: jardueraren atal bat ikerketara bideratzen duten profesional asistentzialen kopurua handituz eta oinarrizko ikerlariak eta laguntza-teknikariak gehituz.

2. Nafarroarako funtsak erakartzeko maila handitzea: osasun publikoak ikerketa-deialdi desberdinetan duen parte-hartzea sustatuz, funtsak hartzeko eta I+G arloko inbertsioan kapital pribatua erakartzeko.

3. Ikerketaren kudeaketa eta zuzendaritza estrategikoa hobetzea: Nafarroako Osasun Zerbitzuko zentro guztien ikerketaren kudeaketa bateratuz Miguel Servet Fundazioaren bidez.

4. Gaur egungo ikerketa-ildoak haztea eta egokitzea: ikerketa-ildoei lehentasuna emateko, metodologia zehatza aplikatu da, eta hortik ondorioztatu da gaixotasun kardiobaskularrak, minbizia, gaixotasun digestiboak eta nerbio-sistemako gaixotasunak gaixotasunen lau lehentasun-arloak direla, eta Genetika, Bioingeniaritza, Biomaterialak eta Nanomedikuntza, Telemedikuntza eta Ikerketa Farmazeutikoa arlo horizontaletan, atzetik Epidemiologia, Osasun Publikoa eta Lehen Arreta dituztela.

5. Ezagutzaren zabalkundea hobetzea: ezagutza enpresara transferitzeko, ezagutzaren zabalkundea eta berrikuntza herritarrei transferitzeko politikak bultzatzea eta Nafarroako Foru Komunitatean sortutako ezagutza erkidego zientifikoko esparru guztietara esportatzea dakar.

6. Inguruan aliantzak sortzea ikerketa-kalitatea hobetzera bideratuta: ospe handiko erakundeekin lankidetzak eta hitzarmenak eginda ikerketa biomedikoaren arloan, baita inguruko enpresa bioteknologikoekin ere.

7. Plataforma teknologikoak sustatzea: Ikerketa Biomedikorako Plana garatzeko beharrezko azpiegiturak eta ekipamendua Ikerketa Zentro berrian ezarriko dira.

